Sandrine Piau  soprano
É coñecida especialmente pola súa actividade no mundo da música barroca, no cal traballou con directores do prestixio de William Christie, Philippe Herreweghe, Christophe Rousset, Emmanuelle Haïm, Sigiswald Kuijken, Gustav Leonhardt, René Jacobs e Nikolaus Harnoncourt, entre outros. Posúe un amplo repertorio que está notablemente documentado nas súas numerosas gravacións discográficas. Todo isto afianzouna como unha das cantantes máis destacadas dentro da nova xeración de cantantes franceses.
Na ópera alterna papeis de estilo barroco, clásico e romántico, coma o de Servilia de La clemenza di Tito de Gluck, Dona Anna de Don Giovanni, Pamina de A frauta máxica ou Aennchen de O cazador furtivo de Von Weber no Teatro dos Campos Elíseos, Ismene de Mitridate, re di Ponto de Mozart no Théâtre du Châtelet e no Grand Théâtre de Xenebra, Konstanze de O rapto no serrallo na Ópera de Bordeos e a Ópera Estatal de Baviera, Héro de Beatriz e Benedicto de Berlioz no Teatro Communale de Boloña, Lucía de A violación de Lucrecia en Tourcoing e Titania de O soño dunha noite de verán de Britten, Nanette de Falstaff en Bordeos, Sophie do Werther de Massenet en Tolosa e no Châtelet e Mélisande no Théâtre de La Monnaie de Bruxelas. Así mesmo, tamén actuou en óperas como L’incoronazione di Poppea (Ámsterdam, Nova York e Colonia), Serse (Dresden e o Teatro dos Campos Elisios), Tamerlano (Drottningholm e Ámsterdam) ou Arianna (Halle), entre outras. En decembro de 2011, interpretará o papel de Pamina no Teatro dos Campos Elíseos.
En concerto cómpre salientar, entre outros, L'enfant et les sortilèges de Ravel, A creación de Haydn, Jeanne d’Arc au bûcher de Honegger, O soño dunha noite de verán de Mendelssohn (na Ópera Nacional de París) e a Misa en do menor de Mozart no Lincoln Center con motivo do Festival Mostly Mozart coa Orquestra Barroca de Friburgo. Ofrece frecuentes recitais en Europa e América acompañada de pianistas como Corine Durous, Alexandre Tharaud, Christian Ivaldi, Georges Pludermacher, Susan Manoff, Myung-Whun Chung ou Jos van Immerseel. 
O seu último disco de lieder e mélodie francesa Après un rêve, dispoñible desde marzo de 2011, deixa ben patente a súa relación privilexiada coa pianista Susan Manoff, con quen tamén gravou o disco Évocation. A súa discografía para Naïve inclúe tamén arias de ópera de Mozart coa Orquestra Barroca de Friburgo (premio Charles Cros), un disco consagrado a cancións de Debussy con Jos van Immersel (premio Ravel dos Orphées), Opera seria con Christophe Rousset e Les Talens Lyriques (Editor’s Choice de Gramophone e Stanley Sadie Handel Recording Prize de 2005), dúos de Haendel con Sara Mingardo e Rinaldo Alessandrini e Between heaven and Earth coa Accademia Bizantina (MIDEM Classical Award de 2010).
Sandrine Piau foi nomeada cabaleira da Orde das Artes e as Letras en 2006 e foi elixida artista lírica do ano nos Victoires de la Musique de 2009.

